
2021-2022. Þingskjal 468 - 332. mál)

Minjastofnun Íslands vill með bréfi þessu koma á framfæri eftirfarandi athugasemdum við 
ofangreinda þingsályktunartillögu sem nú liggur fyrir Alþing. Með henni er leitast við að tryggja að 
„nýting landssvæða þar sem er að finna virkjunarkosti byggist á langtÍmasjónarmiðum og heildstæðu 
hagsmunamati þar sem tekið verði tillit til verndargildis náttúru og menningarsögulegra minja...". 
Minjastofnun fagnar því að með tillögunni nú um verndar- og orkunýtingaráætlun, hefur 
verðmætum minjasvæðum og landslagi verið komið úr biðflokki í verndarflokk. Má þar nefna hina 
einstöku eyðibyggð í Skagafjarðardölum og minjasvæði í kringum vatnasvæði Skjálfandafljóts. Vill 
Minjastofnun lýsa yfir ánægju með þetta mikilvæga verk við mat á virkjanakostum og að 3. áfangi 
rammaáætlunar sé nú kominn til afgreiðslu Alþingis.
Stofnunin vill þó nota tækifærið hér til að koma á framfæri athugasemdum varðandi verklag við 
matið og snýr það að bæði 3. og 4. áfanga rammaáætlunar. Minjastofnun Íslands, sem fer með 
stjórnsýslu menningarminja í landinu og framkvæmd laga um menningarminjar nr. 80/2012, hafði 
litla sem enga aðkomu að þeirri vinnu sem liggur að baki matinu á flokkun virkjunarkosta og gildi 
minjasvæða. Kemur þetta sambandsleysi m.a. fram í því að stofnunin fékk ekki 
þingsályktunartillöguna sem hér liggur fyrir til umsagnar, heldur þurfti að kalla eftir henni og fá frest 
til að skila athugasemdum. Þetta sambandsleysi er bagalegt að því leyti að þegar kemur til 
umhverfismats eða framkvæmda tekur Minjastofnun ákvörðun um gildi þeirra minja og svæða sem 
verða á áhrifasvæða þeirra virkjana sem ráðist verður í. Er ekki útilokað að það mat kunni að verða 
annað en mat verkefnishóps rammaáætlunar. Þess vegna er mikilvægt að aðkoma Minjastofnunar sé 
tryggð í þessari vinnu frá upphafi, bæði í verkefnisstjórn og faghópum.
Það er fagnaðarefni að í tengslum við 5. áfanga rammaáætlunar hefur verið ráðin bót á þessu og 
fulltrúar stofnunarinnar sitja nú í verkefnisstjórn. Mikilvægt er einnig að fulltrúar stofnunarinnar 
komi sömuleiðis að vinnu faghópanna.
Minjastofnun vill sömuleiðis vekja athygli á því að forsenda mats á minjagildi svæða er að góð 
fornleifaskráning liggi fyrir á þeim svæðum þar sem framkvæmdir eru fyrirhugaðar og á áhrifasvæði 
þeirra. Slík skráning liggur ekki fyrir á mörgum þeirra virkjanasvæða sem eru hér til mats og 
flokkunar. Fornleifaskráning er ekki eins og hverjar aðrar rannsóknir heldur er þeirra krafist 
undantekningalaust í tengslum við skipulagsgerð og vegna framkvæmda ýmisskonar samkvæmt 
lögum um menningarminjar. Tryggja þarf því að slík skráning liggi ávalt fyrir þegar kemur að mati og 
flokkun á virkjanakostum og mætti hugsanlega gera með því að bæta fornleifaskráningu við þau 
gögn sem krafist er að fylgja skuli umsóknum um umfjöllun um virkjunarkosti, sbr. reglugerð nr. 
530/2014 um virkjunarkosti í verndar- og orkunýtingaráætlun.
Að öðru leyti hefur Minjastofnun Íslands ekki athugasemdir við þingsályktunina.

